
___________________________________________________________________________ 

Abstrak: Kajian ini membincangkan isu lafaz talak menerusi aplikasi digital daripada 

perspektif hukum syarak dan undang-undang keluarga Islam di Malaysia. Perkembangan 

teknologi komunikasi seperti WhatsApp, Telegram, e-mel dan media sosial telah mewujudkan 

fenomena baharu dalam institusi kekeluargaan Islam apabila lafaz talak dilakukan tanpa 

pertemuan secara bersemuka. Kajian ini bertujuan untuk menganalisis konsep lafaz talak 

menerusi aplikasi digital menurut perspektif hukum syarak serta kedudukannya dalam Undang-

Undang Keluarga Islam di Malaysia. Selain itu, kajian ini juga bertujuan untuk mengenal pasti 

cabaran pembuktian lafaz talak melalui aplikasi digital di Mahkamah Syariah serta 

implikasinya terhadap institusi kekeluargaan Islam. Metodologi kajian ini menggunakan 

pendekatan kualitatif berbentuk analisis dokumen dan doktrinal undang-undang dengan 

meneliti kitab fiqh, akta dan enakmen keluarga Islam, jurnal akademik dan artikel ilmiah. Data 

dianalisis secara deskriptif dan analitikal berdasarkan objektif kajian. Hasil kajian mendapati 

bahawa lafaz talak secara maya boleh dianggap sah menurut hukum syarak sekiranya 

memenuhi rukun dan syarat talak khususnya elemen niat dan kejelasan lafaz. Namun, 

pengesahan Mahkamah Syariah tetap diperlukan bagi memastikan kesahan undang-undang, 

perlindungan hak isteri dan kepastian status perkahwinan. Kajian ini turut menegaskan 

keperluan garis panduan pembuktian digital serta pendidikan fiqh kekeluargaan bagi 

menangani cabaran talak secara maya lebih sistematik dan berkesan. 

 

Kata kunci: Cerai, Hukum syarak, Mahkamah Syariah, Talak digital, Undang-Undang 

Keluarga Islam  

Abstrak: Kajian ini membincangkan isu lafaz talak menerusi aplikasi digital daripada 

perspektif hukum syarak dan undang-undang keluarga Islam di Malaysia. Perkembangan 

teknologi komunikasi seperti WhatsApp, Telegram, e-mel dan media sosial telah mewujudkan 

fenomena baharu dalam institusi kekeluargaan Islam apabila lafaz talak dilakukan tanpa 

pertemuan secara bersemuka. Kajian ini bertujuan untuk menganalisis konsep lafaz talak 

menerusi aplikasi digital menurut perspektif hukum syarak serta kedudukannya dalam Undang-

Undang Keluarga Islam di Malaysia. Selain itu, kajian ini juga bertujuan untuk mengenal pasti 

cabaran pembuktian lafaz talak melalui aplikasi digital di Mahkamah Syariah serta 

implikasinya terhadap institusi kekeluargaan Islam. Metodologi kajian ini menggunakan 

pendekatan kualitatif berbentuk analisis dokumen dan doktrinal undang-undang dengan 

meneliti kitab fiqh, akta dan enakmen keluarga Islam, jurnal akademik dan artikel ilmiah. Data 

dianalisis secara deskriptif dan analitikal berdasarkan objektif kajian. Hasil kajian mendapati 

bahawa lafaz talak secara maya boleh dianggap sah menurut hukum syarak sekiranya 

memenuhi rukun dan syarat talak khususnya elemen niat dan kejelasan lafaz. Namun, 

pengesahan Mahkamah Syariah tetap diperlukan bagi memastikan kesahan undang-undang, 

perlindungan hak isteri dan kepastian status perkahwinan. Kajian ini turut menegaskan 

keperluan garis panduan pembuktian digital serta pendidikan fiqh kekeluargaan bagi 

menangani cabaran talak secara maya lebih sistematik dan berkesan. 

 

Kata kunci: Cerai, Hukum syarak, Mahkamah Syariah, Talak digital, Undang-Undang 

Keluarga Islam 

___________________________________________________________________________ 

 

Pendahuluan 

Perceraian di Malaysia dikawal selia melalui sistem perundangan yang berasingan berdasarkan 

agama, di mana perceraian bagi orang Islam tertakluk kepada Undang-Undang Keluarga Islam 

negeri-negeri serta bidang kuasa Mahkamah Syariah. Proses perceraian tidak hanya melibatkan 

lafaz talak semata-mata, tetapi turut merangkumi prosedur rasmi seperti permohonan ke 

mahkamah, sesi sulh atau kaunseling, serta pengesahan lafaz talak bagi memastikan keadilan 

dan perlindungan hak semua pihak, khususnya isteri dan anak-anak. Dalam konteks semasa, 

statistik perceraian di Malaysia menunjukkan peningkatan dari tahun ke tahun, sekali gus 

menggambarkan cabaran yang semakin kompleks terhadap institusi kekeluargaan Islam dalam 

menghadapi perubahan sosial dan perkembangan teknologi komunikasi moden (DOSM, 2025). 

Seiring dengan kemajuan teknologi digital, penggunaan aplikasi digital seperti WhatsApp, 

Telegram, e-mel serta panggilan video telah menjadi medium utama komunikasi masyarakat. 

Perkembangan ini bukan sahaja memudahkan interaksi harian, malah turut memberi kesan 

kepada urusan rumah tangga termasuk dalam isu perceraian. 

 

Dalam konteks ini, muncul satu fenomena baharu iaitu lafaz talak secara maya, yang merujuk 

kepada pernyataan perceraian oleh suami terhadap isteri melalui medium komunikasi digital 

tanpa bersemuka, seperti mesej teks, media sosial, e-mel atau panggilan video. Fenomena ini 

semakin ketara selari dengan perubahan gaya hidup moden dan kebergantungan terhadap 

teknologi dalam hubungan kekeluargaan. Walau bagaimanapun, isu ini menimbulkan pelbagai 

persoalan penting dari sudut hukum syarak dan undang-undang keluarga Islam di Malaysia. 

Dari perspektif syarak, lafaz talak secara maya boleh dianggap sah sekiranya memenuhi rukun 

dan syarat talak serta disertai niat yang jelas. Namun, penggunaan medium digital menimbulkan 

cabaran besar dari aspek kesahihan lafaz, penentuan niat sebenar suami, serta pembuktian bahan 

elektronik dalam prosiding Mahkamah Syariah. Dari sudut perundangan pula, setiap lafaz talak 

yang berlaku di luar Mahkamah Syariah perlu dilaporkan dan disahkan terlebih dahulu sebelum 

diiktiraf mempunyai kesan undang-undang. 

 

Keadaan ini sering menimbulkan kekeliruan dalam kalangan masyarakat mengenai status 

perkahwinan serta implikasi hak seperti nafkah, iddah dan harta sepencarian. Tambahan pula, 

kajian khusus yang membincangkan lafaz talak secara maya dari sudut integrasi hukum syarak 

dan undang-undang keluarga Islam di Malaysia masih terhad. 

 

Berdasarkan situasi tersebut, kajian ini dijalankan dengan tiga objektif utama, iaitu 

menganalisis konsep lafaz talak secara maya menurut perspektif hukum syarak serta meneliti 

kedudukannya dalam Undang-Undang Keluarga Islam di Malaysia, dan yang kedua pula ialah 

untuk mengenal pasti cabaran pembuktian lafaz talak melalui medium digital di Mahkamah 

Syariah, serta menilai implikasinya terhadap institusi kekeluargaan Islam. Seterusnya adalah 

untuk mencadangkan penambahbaikan terhadap prosedur pengesahan lafaz talak dalam konteks 

perkembangan teknologi moden bagi memastikan keadilan dan keseragaman pelaksanaan 

undang-undang. 

 

Sehubungan itu, kajian ini bertujuan untuk mengisi jurang tersebut dengan meneliti secara 

menyeluruh isu lafaz talak secara maya dari perspektif hukum syarak dan undang-undang 

keluarga Islam di Malaysia. Kajian ini memberi tumpuan kepada aspek kesahan lafaz, peranan 

niat, prosedur pengesahan Mahkamah Syariah, serta cabaran pembuktian digital.  

 

Sorotan Literatur 

Kajian berkaitan lafaz talak menerusi aplikasi digital dalam konteks hukum syarak dan undang-

undang keluarga Islam di Malaysia menunjukkan perkembangan yang semakin pesat. Secara 

umumnya, sorotan literatur ini boleh dihimpunkan kepada beberapa tema utama yang 

merangkumi aspek kesahan talak menurut hukum syarak, kedudukan niat dalam lafaz talak 

moden, yang kedua ialah peranan undang-undang keluarga Islam di Malaysia, seterusnya isu 

pembuktian digital dalam prosiding Mahkamah Syariah (al-Zuhayli, 2007, Raihanah Abdullah, 

2010). 

 

Dari sudut kesahan talak menurut hukum syarak, literatur menunjukkan bahawa majoriti 

sarjana kontemporari berpegang kepada pandangan bahawa talak adalah sah apabila memenuhi 

rukun dan syarat yang telah ditetapkan oleh syarak walaupun tanpa kaedah penyampaian secara 

fizikal semata-mata. Dalam hal ini, penekanan diberikan kepada kewujudan lafaz yang jelas 

sama ada secara sorih atau kinayah, di samping kehadiran elemen niat (qasad) oleh suami. 

Justeru, medium komunikasi seperti mesej teks, panggilan video atau aplikasi digital tidak 

menjejaskan kesahan talak selagi syarat asas dipenuhi 

 

Tema kedua yang dapat dikenal pasti ialah peranan niat dalam menentukan status lafaz talak 

menerusi aplikasi digital, khususnya dalam kes yang melibatkan lafaz kinayah melalui medium 

elektronik. Literatur menegaskan bahawa elemen niat menjadi faktor penentu utama dalam 

mengesahkan sama ada sesuatu lafaz itu membawa maksud perceraian atau sebaliknya. Oleh 

itu, isu talak melalui komunikasi digital sering memerlukan penelitian yang lebih mendalam 

oleh pihak berautoriti bagi menentukan niat sebenar suami supaya tidak disalah tafsir. 

Seterusnya, tema berkaitan dengan peranan undang-undang keluarga Islam di Malaysia 

menunjukkan bahawa walaupun sesuatu talak mungkin sah dari sudut hukum syarak, ia tidak 

akan mempunyai kesan undang-undang tanpa pengesahan Mahkamah Syariah. Mengkiut 

https://creativecommons.org/licenses/by/4.0/?ref=chooser-v1


Copyright © Academic Inspired Network 

- All rights reserved 

 

This work is licensed under  

CC BY 4.0 

 

 

 
 

 

 

901 

 

Volume: 11 Issues: 86 [September, 2026] pp. 898 – 908 

Journal of Islamic, Social, Economics and Development (JISED) 

eISSN: 0128-1755 

Journal website: academicinspired.com/jised 

DOI: 10.55573/ JISED.118661 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
 

 

 

 

 

 

 

 

 

 

 

 
 
 

 

 

 

 

 

 

 

 

 

 

 

 

 

 
 

 

 

 

 

 

 

 

 

 

 

 

prosedur undang-undang syariah di Malaysia menekankan keperluan pendaftaran dan 

pengesahan mahkamah sebagai mekanisme kawalan bagi memastikan setiap perceraian 

direkodkan secara sah dan teratur (Akta Undang-Undang Keluarga Islam (Wilayah-Wilayah 

Persekutuan) 1984 [Akta 303]). Pendekatan ini mewujudkan suatu bentuk dualisme antara 

kesahan syarak dan kesan perundangan, di mana mahkamah memainkan peranan penting 

sebagai institusi yang mengesahkan penceraian tersebut mengikut konteks undang-undang 

negara (Najibah Mohd Zin, 2015). 

 

Tema yang paling ketara dalam literatur ini ialah isu pembuktian digital dalam kes lafaz talak 

menerusi aplikasi digital. Kajian-kajian menunjukkan bahawa perkembangan teknologi 

komunikasi telah mewujudkan cabaran baharu kepada Mahkamah Syariah, khususnya dalam 

menilai kesahihan dan kebolehterimaan bukti elektronik seperti mesej teks, tangkap layar dan 

komunikasi atas talian. Isu utama yang dibangkitkan ialah aspek integriti, ketulenan dan risiko 

manipulasi data digital, yang menyebabkan keperluan kepada kaedah pembuktian yang lebih 

kukuh seperti penggunaan forensik digital serta garis panduan yang lebih jelas dalam undang-

undang keterangan Syariah (Siti Zalikhah Md Nor, 2016). 

 

Kesimpulannya, sorotan literatur menunjukkan bahawa perbincangan ilmiah berkaitan lafaz 

talak menerusi aplikasi digital dapat dirumuskan kepada empat tema utama, iaitu kesahan talak 

menurut hukum syarak, peranan niat dalam lafaz moden, kedudukan undang-undang keluarga 

Islam di Malaysia, serta cabaran pembuktian digital dalam sistem kehakiman Syariah. Secara 

keseluruhannya, walaupun terdapat kesepakatan dari sudut asas kesahan talak dalam syarak, 

literatur menegaskan bahawa isu utama yang masih memerlukan perhatian ialah aspek 

pembuktian, penguatkuasaan undang-undang serta adaptasi terhadap perkembangan teknologi 

moden bagi memastikan keadilan dan kepastian hukum dapat dicapai (Raihanah Abdullah, 

2010, Najibah Mohd Zin, 2015). 

 

Metodologi Kajian 

Kajian ini menggunakan pendekatan kualitatif yang berbentuk analisis doukumen dan doktrinal 

undang-undang. Kaedah ini sesuai bagi meneliti isu lafaz talak menerusi aplikasi digital yang 

memerlukan penelitian mendalam terhadap sumber hukum syarak serta peruntukan undang-

undang keluarga Islam di Malaysia tanpa melibatkan pengumpulan data lapangan. Reka bentuk 

kajian ini adalah berbentuk deskriptif dan analitikal, iaitu pendekatan deskriptif digunakan 

untuk menghuraikan konsep asas lafaz talak menerusi aplikasi maya menurut perspektif hukum 

syarak dan undang-undang keluarga Islam, manakala pendekatan analitikal pula digunakan 

untuk menilai serta membandingkan pandangan fuqaha, sarjana undang-undang dan 

peruntukan statutori yang berkaitan. Kajian ini turut menggunakan pendekatan integratif antara 

disiplin syariah dan undang-undang bagi memastikan analisis yang lebih holistik, 

memandangkan isu yang dikaji bukan sahaja melibatkan hukum syara dalam agama tetapi juga 

prosedur perundangan syariah serta perkembangan teknologi komunikasi moden. Dari segi 

sumber data, kajian ini menggunakan kitab-kitab fiqh klasik dan kontemporari, peruntukan 

undang-undang seperti Enakmen Undang-Undang Keluarga Islam negeri-negeri di Malaysia, 

Akta Undang-Undang Keluarga Islam (Wilayah Persekutuan) 1984, serta keputusan fatwa dan 

garis panduan institusi agama berkaitan talak melalui aplikasi digital. Selain itu, buku 

akademik, artikel jurnal berkaitan, kajian dari para sarjana, kertas kerja seminar, prosiding serta 

laporan penyelidikan terdahulu yang membincangkan isu talak, teknologi komunikasi dan 

pembuktian digital dalam konteks Mahkamah Syariah turut diteliti. Seterusnya, data yang 

diperoleh dianalisis menggunakan kaedah deskriptif dan analitikal bagi mengenal pasti tema-

tema utama seperti kesahan lafaz talak, konsep niat (qasad), pembuktian digital serta implikasi 

undang-undang.  

 

Dapatan Kajian Dan Perbincangan  

Bahagian ini akan membincangkan dapatan kajian serta perbincangannya merangkumi aspek 

yang pertama iaitu konsep lafaz talak menerusi aplikasi digital menurut perspektif hukum 

syarak dan undang-undang keluarga Islam di Malaysia, dan seterusnya adalah untuk 

mengenalpasti cabaran pembuktian lafaz talak melalui medium digital di Mahkamah Syariah 

serta implikasinya dan terakhir adalah untuk mencadangkan penambahbaikan terhadap 

prosedur pengesahan lafaz talak selaras dengan perkembangan teknologi moden.  

 

Konsep Lafaz Talak Secara Maya Menurut Perspektif Hukum Syarak Serta 

Kedudukannya Dalam Undang-Undang Keluarga Islam Di Malaysia 

Menurut hukum syarak, talak ialah pembubaran akad perkahwinan oleh suami melalui lafaz 

tertentu sama ada secara jelas (sorih) atau sindiran (kinayah). Pensyariatan talak berasaskan 

dalil al-Quran dan hadis, antaranya firman Allah SWT dalam Surah al-Baqarah ayat 229 yang 

menjelaskan bahawa talak yang boleh dirujuk hanya berlaku dua kali sebelum perceraian 

menjadi muktamad. Rasulullah SAW juga menegaskan bahawa perceraian merupakan perkara 

halal yang paling dibenci oleh Allah SWT. Hal ini menunjukkan bahawa Islam mengharuskan 

perceraian sebagai jalan terakhir apabila tujuan perkahwinan gagal dicapai. 

 

Dalam fiqh Islam, sesuatu talak dianggap sah apabila memenuhi rukun dan syarat tertentu, iaitu 

suami yang berkelayakan, isteri yang sah berada dalam akad perkahwinan, sighah atau lafaz 

talak, niat serta kuasa suami untuk menjatuhkan talak. Lafaz talak boleh berlaku sama ada 

secara lisan mahupun tulisan. Oleh itu, perkembangan teknologi komunikasi pada masa kini 

telah membawa kepada kewujudan lafaz talak secara maya melalui aplikasi digital seperti SMS, 

WhatsApp, e-mel dan media sosial (Al-Zuhayli, 2023). 

 

Majoriti ulama daripada mazhab Hanafi, Maliki, Syafie dan Hanbali berpandangan bahawa 

talak melalui tulisan atau talaq bi al-kitabah adalah sah sekiranya disertai niat menceraikan. 

Dalam konteks moden, mesej elektronik disamakan hukumnya dengan tulisan. Talak melalui 

aplikasi digital dianggap sah sekiranya memenuhi rukun dan syarat talak, khususnya 

melibatkan lafaz yang jelas serta niat sebenar suami. Walau bagaimanapun, talak secara aplikasi 

digital sering dikategorikan sebagai talak kinayah kerana memerlukan penelitian terhadap niat 

suami dan kesahihan mesej tersebut. 

 

Walaupun hukum syarak mengiktiraf kesahan talak menerusi aplikasi digital, para ulama 

kontemporari menekankan bahawa aplikasi digital turut menimbulkan pelbagai keraguan dari 

sudut pembuktian seperti identiti pengirim, kemungkinan manipulasi mesej dan unsur penipuan 

teknologi. Oleh itu, institusi kehakiman dilihat penting bagi memastikan kesahihan lafaz serta 

mengelakkan kemudaratan terhadap pasangan suami isteri dan institusi keluarga Islam. Perkara 

ini selaras dengan prinsip siyasah syar‘iyyah dan maqasid syariah yang menekankan 

pemeliharaan maslahah masyarakat (Katab, 2015). 

 

Di Malaysia, Muzakarah Jawatankuasa Fatwa Majlis Kebangsaan Bagi Hal Ehwal Ugama 

Islam Malaysia Kali Ke-59 memutuskan bahawa talak melalui tulisan yang jelas sama ada 

melalui SMS, e-mel, faksimili atau medium komunikasi moden lain adalah sah sekiranya 

disertai niat menceraikan. Namun begitu, semua kes perceraian hendaklah dirujuk kepada 

Mahkamah Syariah bagi tujuan pengesahan (Ayub, 2018). Pendekatan yang sama turut 

diputuskan oleh Jabatan Mufti Negeri Selangor yang mengiktiraf kesahan cerai melalui SMS 

dengan syarat tertentu seperti pengirim ialah suami, penerima ialah isteri, mesej dibaca serta 

wujud niat untuk menceraikan (Jabatan Mufti Negeri Selangor, 2003). 

 

Dari sudut undang-undang pula, Enakmen Undang-Undang Keluarga Islam negeri-negeri 

memperuntukkan bahawa sesuatu perceraian hanya mempunyai kesan perundangan selepas 

disahkan oleh Mahkamah Syariah. Sekiranya lafaz talak dilakukan di luar mahkamah termasuk 

melalui aplikasi digital seperti media sosial atau aplikasi komunikasi, pihak yang terlibat 

hendaklah melaporkannya kepada mahkamah dalam tempoh yang ditetapkan. Mahkamah akan 

menjalankan siasatan bagi menentukan kesahihan lafaz menurut hukum syarak sebelum 

merekodkan perceraian tersebut (Jabatan Bantuan Guaman, 2024). Kegagalan mematuhi 

prosedur ini boleh menyebabkan pihak suami dikenakan tindakan denda atau hukuman 

sebagaimana diperuntukkan dalam Seksyen 124 Akta Undang-Undang Keluarga Islam 

(Wilayah-Wilayah Persekutuan) 1984. Secara keseluruhannya, hukum syarak mengiktiraf talak 

menerusi aplikasi digital, manakala undang-undang di Malaysia pula berperanan mengawal dan 

mengesahkan pelaksanaannya demi menjaga maslahah institusi kekeluargaan Islam (Agustin 

& Rokilah, 2023). 

 

Cabaran Pembuktian Lafaz Talak Melalui Aplikasi Digital Di Mahkamah Syariah 

Serta Implikasinya Terhadap Institusi Kekeluargaan Islam  

Penggunaan aplikasi digital seperti WhatsApp, Telegram, SMS dan media sosial dalam 

pelafazan talak telah menimbulkan pelbagai cabaran pembuktian di Mahkamah Syariah serta 

memberi implikasi besar terhadap institusi kekeluargaan Islam. Walaupun aplikasi digital 

diiktiraf sebagai saluran komunikasi moden, penggunaannya dalam isu perceraian 

menimbulkan persoalan dari sudut kesahihan bukti, penentuan niat serta perlindungan hak 

pihak-pihak yang terlibat. 

 

Antara cabaran utama yang dikenal pasti ialah isu pembuktian atau qarinah digital. Mahkamah 

Syariah berdepan kesukaran untuk menentukan ketulenan bukti elektronik seperti tangkap 

layar, rakaman audio, mesej WhatsApp dan rekod media sosial kerana bukti tersebut mudah 

dimanipulasi, dipadam atau dipalsukan melalui teknologi semasa (Alias et al., 2021). Selain itu, 

isu identiti pengirim, masa penghantaran dan keaslian kandungan mesej turut menimbulkan 

keraguan dalam proses pembuktian. Walaupun metadata dan rekod komunikasi boleh dijadikan 

sokongan, mahkamah masih memerlukan pengakuan pihak terlibat serta keterangan saksi bagi 

mengukuhkan bukti tersebut (Kallil & Che Yaacob, 2020). 

 

Kajian juga mendapati bahawa penentuan niat suami atau qasad al-talaq merupakan cabaran 

penting dalam kes lafaz talak menerusi aplikasi digital. Dalam hukum syarak, niat menjadi 

elemen utama khususnya bagi lafaz berbentuk kinayah. Namun, mesej digital sering dihantar 

dalam keadaan marah, emosi atau bergurau sehingga menyukarkan mahkamah menentukan 

sama ada lafaz tersebut benar-benar bertujuan menceraikan isteri atau sekadar luahan sementara 

(Al-Zuhayli, 2011; Al-Zuhayli, 2023). Oleh itu, mahkamah perlu menilai keseluruhan konteks 

komunikasi dan keadaan pasangan sebelum serta selepas lafaz dibuat bagi memastikan keadilan 

dapat ditegakkan. 

 

Selain itu, perkembangan teknologi komunikasi yang terlalu pantas turut menjadi cabaran 

kepada Mahkamah Syariah. Bentuk bukti elektronik sentiasa berubah sedangkan undang-

undang keterangan Syariah di Malaysia masih belum mempunyai garis panduan khusus dan 

menyeluruh berkaitan pengendalian bukti digital dalam kes kekeluargaan Islam. Kekurangan 

kepakaran teknikal dan forensik digital juga boleh menjejaskan ketepatan penilaian bukti 

elektronik serta mewujudkan ketidakseragaman keputusan mahkamah. 

 

Cabaran pembuktian ini seterusnya memberi implikasi besar terhadap status perkahwinan dan 

hak isteri. Ketidakpastian sama ada talak telah jatuh atau tidak menyebabkan status 

perkahwinan berada dalam keadaan syubhah, khususnya apabila lafaz dibuat tanpa saksi dan 

tidak disahkan oleh Mahkamah Syariah (Ahmad Ibrahim, 1999; Harun, 2023). Keadaan ini 

menyebabkan isteri menghadapi kesukaran untuk menuntut nafkah eddah, nafkah anak dan 

hak-hak lain yang diperuntukkan oleh undang-undang keluarga Islam. Malah, terdapat suami 

yang menggunakan ketidakpastian tersebut untuk mengelakkan tanggungjawab kewangan 

dengan mendakwa talak telah jatuh menurut syarak walaupun belum disahkan oleh mahkamah. 

Dapatan kajian turut menunjukkan bahawa kekeliruan mengenai tarikh sebenar perceraian 

memberi implikasi terhadap tempoh eddah dan kesahan hubungan selepas perceraian. 

Perbezaan antara tarikh lafaz talak dan tarikh pengesahan mahkamah boleh menyebabkan 

berlakunya pertikaian hukum sekiranya pasangan kembali bersama atau isteri berkahwin 

semula dalam tempoh yang masih dipersoalkan. Dalam keadaan tertentu, isteri juga berisiko 

terjebak dalam perkahwinan tidak sah atau nikah fasid, sekali gus memberi kesan terhadap 

nasab anak, hak pewarisan dan status kekeluargaan. 

 

Dari sudut sosial dan etika, lafaz talak melalui aplikasi digital dilihat merendahkan kesucian 

institusi perkahwinan dan bercanggah dengan prinsip mu‘asharah bi al-ma‘ruf yang menuntut 

layanan baik antara suami isteri (Harun, 2023). Perceraian melalui aplikasi digital juga sering 

berlaku secara tergesa-gesa tanpa ruang perbincangan, sulh atau kaunseling. Akibatnya, isteri 

dan anak-anak berdepan tekanan emosi, trauma psikologi dan gangguan hubungan 

kekeluargaan. Dalam jangka panjang, normalisasi talak menerusi aplikasi digital boleh 

melemahkan nilai tanggungjawab dan komitmen dalam institusi perkahwinan Islam. 

 

Kesimpulannya, kajian mendapati bahawa cabaran pembuktian lafaz talak melalui aplikasi 

digital bukan sahaja melibatkan aspek teknikal dan perundangan, malah memberi implikasi 

besar terhadap kestabilan institusi kekeluargaan Islam. Oleh itu, pendekatan yang lebih 

sistematik, beretika dan selaras dengan prinsip syariah amat diperlukan bagi memastikan 

keadilan, kepastian hukum dan perlindungan hak pihak-pihak terlibat sentiasa terpelihara. 

 

Penambahbaikan Terhadap Prosedur Pengesahan Lafaz Talak Selaras Dengan 

Perkembangan Teknologi Moden 

Beberapa cadangan penambahbaikan dikenal pasti bagi memperkukuh prosedur pengesahan 

lafaz talak secara maya selaras dengan perkembangan teknologi moden. Penambahbaikan ini 

penting bagi memastikan sistem perundangan keluarga Islam terus relevan, berkesan dan 

mampu melindungi hak pihak-pihak yang terlibat dalam era komunikasi digital masa kini. 

 

Antara cadangan utama ialah mewujudkan garis panduan khusus berkaitan pembuktian digital 

di Mahkamah Syariah. Penggunaan aplikasi seperti WhatsApp, Telegram, SMS dan media 

sosial sebagai medium lafaz talak memerlukan satu kerangka pembuktian yang lebih jelas dan 

sistematik. Bukti elektronik seperti tangkap layar, rakaman audio, metadata dan mesej digital 

perlu dinilai berdasarkan prosedur yang seragam bagi memastikan kesahihan serta 

mengelakkan manipulasi teknologi. Walaupun undang-undang sivil seperti Evidence Act 1950 

mengiktiraf dokumen elektronik, Mahkamah Syariah masih memerlukan peruntukan yang lebih 

khusus berkaitan bukti digital dalam kes kekeluargaan Islam. Oleh itu, garis panduan yang 

dibangunkan hendaklah menggabungkan prinsip Syariah dengan kaedah forensik digital moden 

bagi memastikan keadilan dapat ditegakkan secara lebih berkesan (Alias et al., 2021). 

 

Selain itu, kajian turut mencadangkan agar latihan dan pembangunan kepakaran teknikal 

diberikan kepada hakim, pegawai Mahkamah Syariah serta peguam syarie. Perkembangan 

teknologi komunikasi yang terlalu pantas menyebabkan bentuk bukti elektronik sentiasa 

berubah dan semakin kompleks. Oleh itu, penguasaan aspek forensik digital amat penting 

supaya pihak mahkamah dapat menilai bukti elektronik dengan lebih tepat dan profesional. 

Penglibatan pakar teknologi forensik dalam proses pengendalian kes juga boleh membantu 

meningkatkan kredibiliti keputusan mahkamah dan mengurangkan pertikaian berkaitan 

ketulenan bukti digital (Kallil & Che Yaacob, 2020). 

 

Di samping itu, kesedaran masyarakat mengenai keperluan pengesahan talak di Mahkamah 

Syariah perlu dipertingkatkan. Dapatan kajian menunjukkan bahawa masih terdapat masyarakat 

yang menganggap lafaz talak melalui aplikasi digital telah sah sepenuhnya tanpa perlu melalui 

proses mahkamah. Hakikatnya, menurut Undang-Undang Keluarga Islam di Malaysia, sesuatu 

lafaz talak hanya mempunyai kesan rasmi selepas disahkan oleh Mahkamah Syariah. Oleh itu, 

program pendidikan dan kesedaran awam perlu diperluaskan melalui seminar komuniti, 

ceramah agama, media sosial serta bahan multimedia bagi menjelaskan prosedur yang betul 

serta implikasi undang-undang sekiranya talak tidak disahkan secara rasmi. Pendekatan ini 

penting bagi melindungi hak isteri, anak-anak dan institusi kekeluargaan Islam secara 

keseluruhan. 

 

Kajian juga mencadangkan supaya program kaunseling, mediasi dan sulh diperkasakan 

sebelum sesuatu perceraian disahkan. Dalam Islam, perceraian merupakan jalan terakhir setelah 

segala usaha perdamaian gagal dilaksanakan. Oleh itu, Mahkamah Syariah boleh 

memperluaskan mekanisme sulh dan mewajibkan sesi kaunseling awal bagi kes-kes tertentu 

yang melibatkan pertikaian serius atau lafaz talak menerusi aplikasi digital. Pendekatan ini 

dapat membantu pasangan membuat keputusan secara lebih matang serta mengurangkan 

perceraian yang berlaku secara tergesa-gesa akibat pengaruh emosi dan kemudahan teknologi 

komunikasi. 

 

Selain itu, pendidikan fiqh kekeluargaan juga perlu diperkasakan dalam kalangan masyarakat 

Islam. Pengetahuan berkaitan syarat sah talak, prosedur undang-undang serta kesan sosial dan 

psikologi perceraian perlu diterapkan melalui sistem pendidikan, kursus pra-perkahwinan dan 

program komuniti. Pendidikan ini penting bagi membentuk kesedaran bahawa lafaz talak bukan 

sekadar ungkapan emosi yang boleh disampaikan secara mudah melalui mesej atau media 

sosial, sebaliknya melibatkan implikasi hukum dan tanggungjawab yang besar. 

 

Kesimpulannya, penambahbaikan terhadap prosedur pengesahan lafaz talak menerusi aplikasi 

digital memerlukan kerjasama pelbagai pihak termasuk Mahkamah Syariah, institusi agama, 

penggubal undang-undang dan masyarakat. Pendekatan yang lebih sistematik, berteknologi dan 

selaras dengan prinsip syariah amat penting bagi memastikan keadilan, kepastian hukum dan 

kemaslahatan institusi kekeluargaan Islam terus terpelihara dalam era digital moden. 

 

Kesimpulan  

Fenomena talak menerusi aplikasi digital merupakan cabaran baharu dalam institusi 

kekeluargaan Islam yang berpunca daripada perkembangan teknologi komunikasi seperti media 

sosial. Penggunaannya untuk melafazkan talak memberi kesan besar dari aspek emosi, sosial 

dan psikologi, termasuk menjejaskan maruah pasangan serta mencetuskan konflik keluarga. 

Dari sudut hukum syarak, talak menerusi aplikasi digital boleh menjadi sah sekiranya 

memenuhi rukun dan syarat, khususnya elemen niat (qasad) dan kejelasan lafaz, namun 

penilaian konteks amat penting untuk menentukan kesahihannya. Dari sudut undang-undang di 

Malaysia, talak menerusi aplikasi digital tidak mempunyai kesan rasmi selagi tidak disahkan 

oleh Mahkamah Syariah, yang berperanan menentukan status perkahwinan serta melindungi 

hak isteri dan anak. Cabaran utama dalam isu ini melibatkan pembuktian digital dan penentuan 

niat suami. Oleh itu, penambahbaikan seperti garis panduan bukti digital, pengukuhan sistem 

mahkamah, pendidikan fiqh kekeluargaan dan kesedaran masyarakat amat diperlukan bagi 

memastikan keadilan dan kestabilan institusi keluarga Islam terus terpelihara. 

